
অগনিৰ পৰশত

জ্বলি উঠে কাঠ সখি,

 যদিওবা পোৰে সি পোহৰ বিলায়;

অগনিৰ দহনতে

কোনো কাঠ দহি যায়,

 ধোঁৱা হৈ পেৰে মাথো পোহৰ নেপায়।

তোমাকেই ভাবি ভাবি

মইও দেখো পুৰি গলোঁ,

 ধোঁৱা হৈ উৰে মোৰ কোমল পৰাণ;

সাধনাৰ জুই শিখা

কিয় বাৰু নজ্বলিল,

 লাগি গ’ল ক’ত সখি অজান কেৰোণ?

পুৰি যাওঁ কথা নাই

যদিহে পোহৰ পাওঁ,

 দেখা পাওঁ সৰগী মুখখনি তোমাৰ

শেষ শান্তি হ’ব মোৰ

যদিহে তোমাক পাওঁ,

 মৰণতো মিলিব আনন্দ অপাৰ।

চাওঁতে চাওঁতে দেখো

আহি পালে শেষ ক্ষণ,

 নিমিলিল দুয়োৰে মধুৰ লগন;

শেষ সন্ধিয়াতো যদি

নেপাওঁ দীপ্তি শিখা,

 ৰাখি কি নো লাভ সখি মোৰ ই জীৱন?

		 এই পৃষ্ঠাটো শেষবাৰৰ কাৰণে ২২ মে' ২০২১ তাৰিখে ২৩:২৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

